
                        Su Gazetinu, martis 19 de martzu de su 2024

Unu pagheddu de Sardigna in Roma pro su Domìnigu de Parma – Unu pagheddu de Sardigna in pratza de Santu Pedru in Roma, pro su Domìnigu de Parma. Ocannu ant a èssere is Tzitades de s’ògiu isulanas chi ant a donare 100 mìgia cambigheddos de olia a is fideles chi domìnigu 24 de martzu ant a ascurtare sa Missa Santa ghiada dae Paba Frantziscu.

A palas de su donu de is Tzitades de s’ògiu sardas ddoe at fintzas unu messàgiu de paghe in su Mundu: sa domanda de sa firmada de is armas dereta in Gaza e in Ucraina.

“S’olia est sìmbolu de paghe e nois tenimus s’ispera chi in Gaza, in Ucraina, aici etotu comente in ònnia àtera parte de su mundu torret s’amistade intra de is pòpulos”, at decraradu Michele Sonnessa, presidente de is Tzitades de s’ògiu. “In is gherras non ddoe at binchidores, dae is gherras si-nde essit totus bintos. Sa gherra lassat a palas suas isceti morte e poberesa, a s’imbesse sa paghe est unu progetu chi tenet dura e chi bolet fraigadu paris gràtzias a su cunfrontu e pro su bene a cumone. Is Istados de su mundu si depent leare custu impignu cuncretu; si non ddu faghent, ant a portare is manos brutas de sàmbene”.

“Semus mannosos meda pro custa collaboratzione noa cun su Vaticanu. Pro is Tzitades de s’ògiu de sa Sardigna su de sighire sa faina de is Tzitades de s’ògiu de s’Ùmbria est un’onore mannu”, at naradu Giovanni Antonio Sechi, vitze-presidente de is Tzitades de s’ògiu. “Paris cun su presidente Michele Sonnessa, cun su diretore Antonio Belenzano e cun su vitze-presidente remplasadore Marcello Bonechi, comente a amministradores de is 44 Tzitades de s’ògiu sardas amus a èssere ambasciadores de su connotu nostru e amus a portare a pratza de Santu Pedru unu cantu de istòria agrìcula de sa terra nostra, cun s’ispera chi custu potzat serbire a favorèssere sa paghe in Europa e in su Mundu”.

“A sa faina ddoe ant pigadu parte sardos meda chi tenent olias”, at naradu sa coordinadora regionale de is Tzitades de s’ògiu de sa Sardigna, Maura Boi. “Su de donare is cambigheddos de olia issoro pro una die de pregadoria aici de importu, pro issos est un’emotzione manna, pro nois amministradores un’onore mannu: is cambigheddos de olia sardos ant a arribare a pratza de Santu Pedru, gràtzias a is manos fracòngias de is sardos e custu si faghet praghere meda”.

 

 

Antoni Nàtziu Garau

Faina fata cun s’agiudu de sa Regione Sardigna – IMPRENTAS 2023-2024 – L.R. 22/2018, art. 22.

